
KA KYNTIEN LAMPHRANG

Da shisha ngim lah len ba ha kane ka Juk jong ki jingkylla babun rukom, ka

long kaba donkam haduh katta katta ban wanrah ia ka rukom synshar khadar ka

babha bad janai ha ki shnong ki thaw jong ngi ka ban iahap sur lang bad ka ‘Synshar,

Khadar, Bishar’ tynrai u longshuwa manshuwa. Kumjuh ruh katkum kane ka Juk,

kaba donkam eh ka long ban pynneh pynsah, iada, pynskhem bad aibor shuh shuh ia

ki jinghikai tynrai (traditional institutions) u longshuwa manshuwa, khamtam ha kaba

iadei bad ka rukom synshar paidbah lyngba ki Dorbar Shnong ka ban iahap tara

katkum ki jingdonkam jong kine ki sngi ha kaba ka jingiashimbynta lang jong u

paidbah, ka jingtreikam bashai babeit ne ka bym leh kyllain bad ka jingai jingkhein ka

bashai ki long ki ba donkam haduh katta katta. Shuh shuh, ka jingdonkam ba la kham

slem kum ka Jaitbynriew, ka long ban sdang ia ka rukom synshar da lade ia lade

(local self government) ka ban ktah ia ar tylli ki mat badonkam jong ka jingsynshar

ha ki Dong bad ki Shnong.

Kaba nyngkong; ban wanrah ia ki rukom pyrkhat pyrdain bad ki rukom treikam

kiba thymmai katkum ki jingdonkam jong kane ka spah snem ba arphew-wei (21st

century) kaban kyntiew ia ka synshar khadar bad ka roi ka par ha ki shnong ki thaw

bad ha ka Ri hi baroh kawei da kaba buddien artad ia ki dienjat treikam bad ka rukom

shim rai ba la pruid dak da u Menbarim.

Kaba ar; katei ka rukom pyrkhat bad rukom treikam thymmai (ka synshar da

lade-ia lade) kan ktah bad iahap katkum ka jingdonkam ha ki shnong Nongkyndong

bad ha ki jaka Sor ruh kumjuh katkum ka jingiaid ka por.

Ha kaba iadei bad kane, kaba donkam eh ha kane ka pateng ka long ban

wanrah ia ka Ain (Act) ka ban pyniaid beit iaid ryntih ia ka rukom synshar shnong

lyngba ka Draft Bill hapoh ka jingpeit jingkhmih ka KHADC bad kane ka Draft Bill ka

long kawei na ki mawjam ban pynbeit pynryntih ia ka rukom synshar shnong.

La shem ba ha ki por ba mynshuwa la ju pyrshang ban wanrah ia ka rukom

synshar da lade-ia lade da ka rukom kaba pyrkhing ha kaba ki Bor ba najrong ki

bthah ne hukum eiei (Top–Down model) khlem da ailad ia ki bor ba kham hapoh ne ia

ki paidbah ban kren ne ban pynsngew ne pyni lang. Kane ka la wanrah shibun ka

jingpyrshah na ki paid nongshong shnong. Kane ka jingpyrshang thymmai ka long

pyrshah ia ki rukom synshar shnong jongngi ki Khasi kiba don la ka jong ka rukom

synshar katkum ba la buh la seng naduh mynbarim. Namarkata ia kane ka Draft Bill,

la ringdur ha kata ka rukom ka ban iahap ha ka rukom pyrkhat tynrai u Khasi,

kumjuh ruh ka ban iahap dur ha ka jingkiew arted bad ka jingroi jingpar jong ki

shnong ki thaw ha kane ka pyrthei ba nangiar. Ha kawei pat ka liang, kane ka Ain

(Act) kan iarap ia u trai shnong trai muluk ban pynneh pynsah ia la ka jinglong

kyrpang, ia ka Riti ka Dustur, ia ka bri ka kyndew, ki khlaw ki btap, ki marpoh

khyndew, ki um ki kshaid, ki jingdon jingem, ki rukom synshar khadar ha ka rukom

ba laitluid katkum ba la saindur da u Longshuwa Manshuwa.

Ia kane ka Draft Bill la pynshongnongrim katkum ki jingngeit ba kordor jong u

Khasi kiba long- Ka Tip Briew Ka Tip Blei, Ka Hok Ka Sot, Ka Burom Ka Akor, Ka

Kamai Ia ka Hok, Ka Pdiang ia kaba bha, bret ia kaba sniew bad kumta ter ter.

Kane ka Draft Bill ka long ruh kum ka jingpyrshang ban pynyndit bynriew bad

ban pynkhie im biang ia ka mynsiem jinglong tynrai Khasi ha kane ka juk ba la khreh

pjah. Ka jingshisha ka long ba ha kane ka juk ngim ju kham shem koit shuh ia ki

Nongialam baradbah; ki bym khwan myntoi shimet, ki ba shakri hok ia la u paid u

muluk, ia la ka shnong ka thaw kumba la leh da u Menbarim jong ngi. Toi! Katno kan

long kaba myntoi lada ki nuksa babha jong u Longshuwa bad ka jingstad u Mynta

(bad ka lashai) kin iamir lang na ka bynta ka Lawei babha tam. Ka Sorkar Kmie ka la

weng noh ia ka bynta kaba Khyndai jong ka Riti Synshar ka India (Part IX of the

Constitution of India) na ka jylla Meghalaya namar ka la iohi lypa ia ka jinglong

kyrpang ka rukom Synshar, Bishar, Khadar paidbah ba la don lypa ha kine ki lum jong

ngi naduh ki por u mynbarim. Namarkatta, kane ka Draft Bill ka long kaba donkam

bad kaba iahap shikatdei eh bad ki rukom pyniaid shnong pyniaid hima jong ngi.

Kiwei kiwei ki mat ba kane ka Draft Bill ka pyrshang ban kynthup ha kaba iadei

bad ki shnong lane Dorbar Shnong ki long kumne harum:-

1) Jingpynneh pynsah ia ka mariang.

2) Jingpynneh pynsah ia ki tyllong umbam umdih.

3) Jingpynneh pynsah ia ki umpohliew, ki phud bad ki wahbah.

4) Jingphikir ia ka jingwan tuid ki bar jylla sha ki shnong ki thaw.

5) Jingpynneh pynsah ia ka jaka puta ki trai shnong trai muluk.

6) Jingphikir ha ka jingtih jingpyndonkam ia ki marpoh khyndew (minerals).

7) Jingphikir ia ka jingphet shnong na ki nongkyndong sha ki jaka sor.

8) Jingpynneh pynsah bad pynroi ia ki ‘law kyntang bad ki khlaw shnong

9) Jingpynneh pynsah bad ka jingkyntiew ia ka imlang sahlang bad ki Riti Dustur u

Khasi.

10) Ban wanrah ia ka jingkhuid jingsuba ha ki shnong ki thaw.

Ia kane ka Draft Bill la phah jingtip paidbah ha man la ka shnong ban ia pyrkhat

bad ai jingmut. Kumta, la kyrpad ia ki nongshong shnong khamtam ki nongpyniaid

shnong ban iasnohkti lang. Baroh ki Jingpyni bad ki Jingkynthoh kin sngewbha ban

pynpoi hapoh ka ______________.

(Lamphrang Blah)
Executive Member i/c Elaka Administration etc

Khasi Hills Automous District Council
Shillong

KA JINGPYNKHREH IA KA BVILLAGE ADMINISTRATION BILL, 2011-10-22

DA KA KHASI HILLS AUTONOMOUS DISTRICT COUNCIL

Jaka: Shillong, ……… 2011

No. DC/ ………………………….. Khnang ban pyntrei kam ia ka Rule 73 (2) jong ka Assam

bad Meghalaya Autonomous District (Constitution of District Council) Rules, 1951, ka

Khasi Hills Autonomous District Council (KHADC) kan wanrah ia ka Riti Synshar ha ki

hima, ki Elaka bad ki shnong ba la tip kum ka ‘THE KHASI HILLS AUTONOMOUS

DISTRICT (VILLAGE ADMINISTRATION) BILL, 2011’ ha kaba kan sa iatai bniah ha ka

sienshong Dorbar jong ka, ha kaba ki mat bad ki jingthmu ki long kumne;-

KA

BILL

Ban pynbeit pynkhreh bad bud ryntih ia ka rukom synshar ha ki shnong ki thaw

katkum ba la pynbeit da ka Khasi Hills Autonomous District.

KA LAMPHRANG:- Katkum ka Sixth Shcedule jong ka Riti Synshar ka ri India

(Indian Constitution), la pynkup bor ha ki Autonomous District ban shna ia kino kino

ki ain na ka bynta ka kam pyniaid shnong pyniaid thaw ha ki jaka sor bad

nongkyndong;

Ban wanrah їa ka rukom synshar shnong kaba janai katkum ka rukom ba ju

don baroh shikatta hapdeng ki Khasi, kata ka mut, ka Synshar, ka Khadar, ka Bishar

їa kaba la pynshong nongrim halor kaei kaba la ju don naduh mynshuwa ha ka imlang 

sahlang, bad ka hok jong ka jingїaryngkat kyrdan ha ka imlang sahlang, ka jingshim

їa ka rai u babun balang bad ka jingpyntrei kam ba la bynshet ha baroh bad ka

mynsiem jong ka jingїatylli lang kawei; bad ka jingksar їa ka thong ban nangkyntiew 

їa ka їoh ka kot ha ka imlang sahlang bad ka jingpyndonkam hok їa ki jingai jong ka 

mariang, ka jingstad kumno ban їadei bad ka їoh ka kot katkum ka їew ka hat bad ka 

rukom synshar paidbah jong ka juk mynta, bad ka jingїada ka jingpynneh їa ka 

jingїatylli  bad ka jinglong kawei jong ka kolshor u Khasi; 

BAD ban pynkhamti їa ka synshar shnong ka ban pynphalang їa ki dak ki shin 

baroh jong ka jingsynshar bakhuid basuba ha kaba yn sa kyntiew irat їa ki mat jong 

ka jingїoh bynta ka imlang sahlang ha ka ban shim їa kano kano ka rai, ka jingleh 

jingkam kaba shai bad kaba lah ban ai jingkheiñ na ka bynta kita ki rai kiba dei ban

їahap dur bad ka riti ka dustur u Khasi bad ka rukom ba kham shai jong ka Tip hok 

Tip sot bad ka jinghikai shaphang ka Akor longbriew manbriew їa  kaba la pynshong 

nongrim halor ka dor bad ka thymmei jong ka leh hok, ka jingbym їashah shiliang, ka 

jinglongbeit, ka jingburom, ka jingai nam, ka jingkyntiew kyrdan, ka bat dustur bad

ka jingdonakor;

BAD ha kaba ka nongrim jong ka rukom tip hok ba la ai pateng bad kaba btin

lynti їa ka imlang sahlang jong u Khasi naduh kulong kumah kum Ka Tip Briew Ka Tip

Blei, Ban Kamai Ia Ka Hok, Ban pdiang ia kaba bha bad ban bret ia kaba sniew, Ban

bat ia ka burom ka akor, Ban bat ia ka nia ka jutang bad Ka ktien kaba tam kan long

ka thymmei jingstad ha man la ka jingshim їa kano kano ka rai;

BAD ha kaba ki bor pynkhih jingmut bakhyllah jong ka juk mynta ha ka їoh ka 

kot ba la synshar da ka pisa, ka jingsynshar jong ka pyrthei ba nangiar kaba la nang

pyntroiñ їa ki riti ki dustur jong ki kynhun jait bynriew bakyrpang satlak ka pyrthei,

ha kaba yn teh lakam bad khanglad da kaba pynsuhthied ha ki shnong Khasi їa ka 

jingstad ka jingsngewthuh ba la ai pateng, їa ka jingburom їa kiba la heh la san bad їa 

ki riewkynthei, ka jingburom їa ka mariang bad ka jingsumar їa ki jingdon jingem

paidbah bad ki jingmyntoi jong ki ha ka imlang sahlang;

BAD ha kaba ka jingmut jong ka jingmyntoi jong ki riewlum, ka jingmut jong

ka synshar ka khadar katkum kane ka Aiñ kan їaleh ban pruid dak, їada bad pynneh 

ha ka imlang sahlang kaba la shah ktah da ka jinglong jong ka pyrthei ba nangiar,

bad katkum ki kyndon jong ka Sixth Schedule jong ka Riti Synshar jong ka ri India,

kito ki jingthmu bad ki jingleh jingkam kiba pyrshang ban pynneh pynsah їa ka rukom 

pyrkhat imlang sahlang jong ka jait bynriew Khasi;

Namarkata, ka District Council jong ka Khasi Hills Autonomous District ha ka

jingtreikam jong ka katkum ba la kdew ha ka Clause (e), (f) bad (j) of sub-paragraph

(1) of paragraph 3 jong ka Sixth Schedule, Riti Synshar jong ka ri India bad baroh ki

bor ki ba pynlong ia ka ban pyntrei kam ia kitei ki kyndon ha ka jingdap Hynriewphew

Ar Snem jong ka jingsynshar paidbah ka ri India ki long kumne:-

1. KA KYRTENG PUD TREIKAM BAD JINGSDANG:

1. Ia kane ka Ain (Act) yn khot da ka “Khasi Hills Autonomous District

Council (Village Administration) Act, 2011”.

2. Kan treikam ha baroh ki jaka jong ka Khasi Hills Autonomous District

Council.

3. Kan sdang treikam naduh ka tarik ba pynmih ha ka Kotkhubor jong ka

Sorkar Meghalaya (Official Gazette of the Govt. of Meghalaya).

2. KI JINGPYNSHAI:

Katkum kane ka Ain (Act), yn pynshai ia ki jingmut jong katto katne ki symboh

kyntien ba kongsan kumne harum;

1. ‘District Council’ ka mut Khasi Hills Autonomous District Council kaba

kynthup hapoh ka Sixth Schedule jong ka Riti Synshar ka India.

2. ‘Executive Committee’ ka mut ka Eksekutib Komiti jong ka Khasi Hills

Autonomous District Council.

3. ‘District’ ka mut Khasi Hills Autonomous District.

4. ‘Chief’ ka thew ia u Syiem, u Lyngdoh, u Sordar lane u Wahadadar lada

dei ka Ilaka.

5. ‘Ilaka’ ka mut ka kyrteng jong ka jaka pyniaid kam hapoh ka District

kat kum ba la kdew ha ka Appendix – I bad II;

6. ‘Ka Synshar, ka Khadar, ka Bishar’ ka mut ia ka rukom pyniaid kam,

thaw ain bad ka jingbishar bad rai pynkut kat kum ka dustur Khasi;

7. ‘Rangbah Shnong’ ka mut u Rangbah Nongpyniaid jong ka shnong

hapoh u pud u sam ka Elaka katkum ba la kdew ha ka Appendix I bad II

ba la jied kat kum ba la ju leh ha ka shnong ne ka Elaka.

8. ‘Rangbah Dong’ Ka thew ia u nongpyniaid dong ne kyntoit hapoh u pud

u sam jong ka Elaka kat kum ka Appendix – I bad II.

9. ‘Village’ ka mut ka jaka ha kaba ki nongshong shnong ki ia long lang

kawei na ka bynta ki kam pyniaid shnong ba la ithuh kum ka Executive

Committee jong ka shnong ba hap hapoh ka Elaka.

10. ‘Dong’ ka thew ia ka kyntoit ne dong jong ka shnong ba don ia ka bor

pyniaid kat kum ka jingai bor jong ka shnong (Village).

11. ‘Dorbar Shnong’ ka mut ka lympung iamir jingmut katkum ka rukom

khasi ba kynthup ia ki nongshong shnong khasi, kiba ym duna ia ka 21

snem ka rta, kaba don ia ka rukom synshar, ka shna ain shna kyndon

bad ka bishar ia uno uno ne ka kynhun kiba leh palat ne pynkhein ain.

12. ‘Ka Hok ka Sot’ ka thew ia ka nongrim jong ka jinglong khuid, ka hok

bad ka jingshisha bad jinglong babeit kaba long ka shlem ba skhem jong

ka jingpyniaid shnong ne Dorbar Shnong.

13. ‘Ka Burom ka Akor’ ka thew ia ki kyndon jong ka jinglong khuid bad

long shisha, kaba long ruh kum ka nongpruid dak jong ka imlang, im

riewshai la ha kino kino ki bynta jong ka jingleh jingkam.

14. ‘Village Development Council (VDC)’ ka mut ka komiti pynroi jong ka

shnong ka ban peit na ka bynta ka bha ka miat bad ka jingroi arted jong

ka shnong bad kane kan hap hapoh ka jingpeit jingkhmih jong ka Dorbar

Shnong.

15. ‘Ka Teh Rangbah’ ka mut ka jingithuh bad jingpynrung ia ki nongshong

shnong Khasi kiba la kynjoh 21 snem shaneng hapoh ka Dorbar Shnong

bad ia kane dei ban pynlong man la ka snem;

16. ‘U Sangot’ ka thew ia u Nongpyrta shnong ba la thung ban pynbna ne ai

jingpyntip ia ki Hukum, ki Rai, ki Kyndon lane kino kino ki jingpynbna ba

la rai da ka Dorbar Shnong.

17. ‘Executive Dorbar’ ka mut ka Komiti pyrkhat kam jong ki dkhot ba

hakhmat eh jong ka shnong, (Executive Members) ba kynthup ia u

Rangbah Shnong, u Assistant ne Deputy Rangbah Shnong, u Secretary,

Treasurer, u Sangot bad katto katne ngut ki dkhot ba la jied da ka

Dorbar Shnong.

18. ‘U Synniang’ Ka thew ia ka jinglum synniang katkum ka rukom na ka

bynta ka jingbit jingbiang jong ka Synshar ka Khadar bad ka Bishar.

19. ‘Ki Khlaw Lyngdoh lane ki Khlaw Kyntang lane ki Khlaw Niam’ ka

thew ia kino kino ki khlaw kyntang ba la sumar kyrpang kum ki jaka leh

niam leh rukom.

20. ‘Ki Khlaw Adong lane ki Khlaw Shnong’ Ka thew ia ki khlaw ba la

sumar bad pynkyrpad khnang ryngkat bad ki adong shnong na ka bynta

ki jingdonkam kyllum jong ka shnong.

21. ‘Prescribed’ ka mut ka jingbatai katkum ka Ain (Act) lane ka kyndon ba

la kdew.

3. KA JINGSENG IA KA DORBAR SHNONG:

Katkum ka Appendix I bad II man la ka shnong ka dei ban don ka Dorbar

Shnong na ka bynta ka Synshar, ka Khadar bad ka Bishar bad na ka bynta ka

bhalang ka roilang jong ka shnong ka thaw. Baroh ki jingiasyllok, ki rai bad ki

jingpyntrei kam ki dei ban long katkum ka pyrkhat bad jingngeit Khasi katkum

ba la kdew ha ka Ain (Act).

Ka Dorbar Shnong ka lah ban thung ia ki Komiti bapher bapher ba

kynthup ruh ia ka Village Development Council (Komiti Pynroi Kam) khnang

ban iarap ban pyntrei kam ia ki jait kam pynroi bapher bapher.

Ka Dorbar Shnong ka lah ban thung ki Komiti Pyniasuk ban pynbeit bad

weng noh ia kino kino ki jingbymiasngewthuh jingmut ne ka jingiakajia

hapdeng ki nongshong shnong jong ka. Ka lah ruh ban thung ia ka Tnad Bishar

(Village Court katkum ba la pynkupbor ha ka Section 5 jong ka United Khasi –

Jaintia Hills Autonomous District (Administration of Justice) Rules 1953.

4. KA DORBAR SHNONG KA KYNTHUP:

(i) Man la ka Dorbar Shnong ka dei ban don ki dkhot nongshong dorbar kiba

dei ki Khasi bad kiba ym duna ia ka 21 snem ka rta. Dei ban don ka

jingpynrung dkhot thymmai ha ka Dorbar man la ka snem katkum ka

nongrim jong ka Teh Rangbah; bad

(ii) Man la ka Dorbar Shnong ka dei ban don ia ka dak jingppynithuh; kum

ka kyrteng jong ka ryngkat bad ki Muhor (Seal), Letter Head bad kiwei

kiwei ki dak ki shin jong ka jinglong kyrpang jong ka kum ka shnong.

4.(A) KA JINGPYNKUPBOR JONG KA TEH RANGBAH:

(i) U Rangbah Shnong un pynbna hakhmat ka Dorbar ban pynlong ia ka

jingpynkup bor jong ka Teh Rangbah.

(ii) Ki nongshong shnong Khasi kiba dei ban shah pynkup bor ki dei ban

shong lang shi jaka.

(iii) Hakhmat ka Dorbar Shnong, U Rangbah Shnong un pynithuh ia ki dkhot

thymmai (Khasi) ba la bit ban shong Dorbar.

(iv) U Rangbah Shnong un batai ha ki dkhot thymmai ia baroh ki jingdonkam

kiba iadei bad ka Synshar, ka Khadar, ka Bishar; bad ia ka bhah bad ka

jingkitkhlieh jong ki kum ki dkhot ka Dorbar.

(v) Ki Dkhot thymmai kin smai hakhmat ka Dorbar ba kin ri khop, iada bad

shim bynta ha baroh ki jingleh jingkam kiba iadei bad ka Synshar, ka

Khadar, ka Bishar bad kin pynurlong ia baroh ki bhah bad ki jingkitkhlieh

kum ki dkhot ka Dorbar Shnong.

(vi) U Rangbah Shnong ha ka kyrteng ka Dorbar Shnong un pynbna ia ka

kyrteng jong ki dkhot thymmai ha ka dorbar; kin thoh ia ka kyrteng bad

jingsoi kyrteng (signature) lane shu shon kti ia ki bymnang thoh nang

tar.

(vii) U Rangbah Shnong ryngkat ka jingaibor jong ka Dorbar Shnong un

pynbna ba la pyndep ia ka jingpynkup bor jong ka Teh Rangbah katkum

ba dei rukom.

5. KA BOR BAD JINGTREIKAM JONG KA DORBAR SHNONG:

Katkum ki kyndon ba la pynkup da ka Executive Committee kine harum

ki long ki jingpynshai ia ka bor bad jingtreikam jong ka Dorbar Shnong

katkum u pud u sam jong ka :-

(i) Ban peit na ka bynta ka jinglong ryntih bad ka jingsuk jingsain hapoh ka

shnong bad ruh ha ka jingiadei kam bad ki shnong ba marjan.

(ii) Ban iada bad sumar ia ki paid nongshong shnong, khamtam eh ia ki

kynthei, ki khynnah, ki samla, kiba anna bad ia ki briew ne ka longiing

ba don hapdeng ka jynjar ka lanot.

(iii) Ban iada bad sumar ia baroh ki jaka shnong bad ki khlaw shnong lane

kino kino ki jingdon jingem jong ka shnong na ka bynta ka jingmyntoi

jong ki nongshong shnong.

(iv) Ban sumar bad iada ia ki Khlaw Kyntang, ki Khlaw Lyngdoh ne ki Khlaw

Niam bad ki Khlaw Adong lane ki Khlaw Shnong bad ban pynroi shuh

shuh ia ki khlaw shnong kum ki Law Kyntang, ki Law lyngdoh, ki Khlaw

Niam bad ki Khlaw Adong ne ki khlaw Shnong.

(v) Ban iada bad pynbeit ia ki jaka ba lait na ka bynta ka jingmyntoi jong ki

baduk ba kiba khlem iing khlem sem ba don hapoh u pud u sam jong ka

shnong.

(vi) Ban kitkhia ha ka ban seng bad ai bor laitluid ia ka Village Development

Council, bad kan pyntikna ba baroh ki longkmie bad ki samla kin

shimbynta bad long dkhot ha ka Village Development Council.

(vii) Ban ai ia ka Residential bad Income Certificate ia ki nongshong shnong

Khasi.

(viii) Ban ai Residential Certificate ia ki nongshong shnong ka Ri India ki bym

dei ki Khasi, bad kiba la shong shnong ym duna ia ka 14 snem ha kaba

shuwa ban ai, dei ban ioh jingmynjur na ka District Council katkum ki

kyndon ba la pynbna da ka Executive Committee na ka por sha ka por.

(ix) Ban iada ia ka jingpyndonkam kulmar ia ki phud, ki wah bad ki tlong

umdih jong ki paidbah na ka bynta ka jingpyndonkam ne jingmyntoi

shimet. Ban sumar bad ban peit ba ki phud wah, ki tlong umdih bad

kiwei kiwei ki jingdon jingem jong ka shnong kin long na ka bynta ki

jingdonkam bad jingmyntoi jong u babun balang ka shnong.

(x) Ban pyrkhing ia ka jingshna ia ki kynja tiar bym pyut kum ki pla plastic

bad bad kiwei kiwei bad ban bret ia ki jakhlia ha ki jaka ba la mang

kyrpang.

(xi) Ban kunai bad pyllang pisa kyrpang na ka bynta ki kam pynroi hapoh

shnong bad ban pdiang ruh ia ki lad jingiarap na ka District Council ne

kino kino ki tnad sorkar.

(xii) Ban ai ia ka No Objection Certificate na ka bynta ka Trading License bad

ka jingbuh bynda ia ka jaka katkum ka dor ba la buh bad pynbeit da ka

Executive Committee na ka por sha ka por.

5.(A) KI KAM BA HAKHMAT EH JONG KA DORBAR SHNONG:

(i) Ban shim khia bad kitkhlieh ia baroh ki kam jong ka shnong.

(ii) Ban peit ba baroh ki nongshong shnong kin ioh ia kajuh ka hok ha baroh

ki liang ba kynthup ia ka bhalang bad ka roilang.

(iii) Ban iada ia ka jingim bad ka jingdon jingem jong ki nongshong shnong

lang ki longing longsem jong ka shnong.

(iv) Ban sumar bha ia ki lum jingtep bad jaka ki thang na ka bynta ki ba

lakhladnoh jong ka shnong.

(v) Ka Dorbar Shnong kan peit ban ym don kano kano ka jingtuh ne tur jaka

da kino kino ki nongshong shnong, la sha surok, sha ki jaka paidbah lane

kino kino ki jaka, ka la ka dei ka jaka shnong ne jaka sorkar.

(vi) Ban peitngor ba baroh ki kam babha bad kam pynroi ba la pyntreikam da

ka Village Development Council kan poi tikna sha baroh kiba dei hok ban

ioh jingmyntoi.

(vii) Ban peit na ka bynta ka jinglong tylli kawei jong ka shnong bad ban ri

sumar ia ka jinglong donburom na ka por sha ka por.

(viii) Ban buh jingthoh tikna ha ka kot Register ia baroh ki nongshongwai, ki

nongbylla sngi bad ki sohshnong.

(ix) Ban buh jingkhein ia baroh ki kam pisa jong ka Executive Dorbar, ka

Village Development Council ne kino kino ki jingpynlut jong ki Seng ba la

ithuh da ka Dorbar Shnong. Bad ruh ban pynlong ia ka jingpeit bniah ia

baroh ki kam pisa da ka jingshim bynta lang jong ki nongshong shnong.

(x) Ban peit ia ka jingtrei kam jong ka Village Development Council ha kaba

iadei bad ki kam pynroi ha ka shnong ka thaw bad ban peit bniah ia ka

jingiaid beit bad jingtreikam bha lyngba ka jingiasnohkti lang jong ki

nongshong shnong.

(xi) Ban peit ba ka Executive Dorbar, ka Village Development Council bad ki

Seng bhalang ba la ithuh da ka Dorbar Shnong kin ai ia ka kaiphot

kyllum bad jingkhein ba la peit bniah (audited) man la ka snem sha ka

Dorbar Shnong katkum ki kyndon bad ban phah kopi ruh sha ka

Executive Committee ban ioh ia ka jingmynjur.

(xii) Baroh ki Rai bad ki Hukum ba la mynjur da ka Dorbar Shnong ne da ka

Village Development Council bad kiwei kiwei ki lad jingtip paidbah dei

ban pynbna paidbah da u Sangot.

(xiii) Ban pyntip sha u Deputy Commissioner ka District ia kino kino ki

jingpynkhein ain ne ki jingthombor ia uno uno u nongshong shnong ne

kano kano ka longiing jong ka shnong.

5.(B) KI ADONG :

La khang pyrshah ia ka Dorbar Shnong bad ia u Rangbah Shnong ban rai

ne pyntreikam ia kine harum:-

(i) Ban khang ia kino kino ki Khasi ban shong shnong hapoh ka shnong

(ii) Ban beh shnong ia uno uno u nongshong shnong ne ka longiing na ka

Shnong ka thaw.

(iii) Ban pynshlur, ai lad, lane snohkti lang ha kino kino ki kam thom bor kum

ka jingpynduh ia ki mar ki mata lane kano kano ka jingleh palat pud ia

uno uno u nongshong shnong ne ka longiing tang na ka daw jong ka

khubor hamsaia lane ka khubor bym don jingshisha.

(iv) Ban sngap ia ki khubor aiksuid aikhrei, menshohnoh lane kino kino ki

khubor leh jadu myntor jong uno uno u briew ne ki nongshong shnong

lane kano kano ka longiing jong ka shnong.

(v) Ban beh ne leh shiliang khmat ia uno uno u nongshnong ne ia ka iing ka

sem tang na ka daw jong ka kam sain hima sima (kam party politic), ka

jingngeit niam lane ka jingiapher ha kino kino ki jingleh jingkam.

(vi) Ban sngap lane leh mynthi haba iohsngew ia kino kino ki jingpynjulor ne

leh palat kiba lah ban wanrah ia ka jingma lane ka jingiap jong uno uno

u briew ne ka longiing longsem.

(vii) Ban ailad ne pynshlur ia kino kino ki jingkren pyrshah, pynshit, ktien

pharep hapdeng ki nongshong shnong ne ki longiing jong ka shnong.

5.(C) U SYNNIANG :

Kumba ju leh ha ka dustur Khasi, ka Dorbar Shnong kan lum ia u

synniang na ka bynta ka jingthmu jong ka Synshar, ka Khadar bad ka

Bishar.

6. KA KAMRAM JONG KA DORBAR SHNONG:

Katkum ki kyndon ba la pynkup bor da ka Executive Committee, kine

harum ki dei ki kamram ba kongsan jong ka Dorbar Shnong;

(i) Ka shongsuk shongsain hapoh ka shnong, ka jingthaw ia ka Village

Development Council, ka jingthung ia u Sangot, ban buh jingthoh ia ki

iing bad ki nongshong shnong, ia kiba im bad kiba la khlad noh, ban peit

na ka bynta ka jingkhuid bad jingkoit jingkhiah, jaka thang ne jaka tep

briew, jingpynphuh pynphieng jong ka shnong ka thaw, ki jaka bret bad

pynkhuid ia ki jakhlia, ki lad pynjyrngam mariang sawdong sawkun, ki

tyllong um, jaka shnong bad khlaw shnong, ka rukom shna iing shna

sem, ka iew, jaka iaidkai pyngngad, etc.

(ii) Ban ai ia kino kino ki jingpyntip katkum ki jingdonkam jong ka District

Council, State Government lane kino kino ki bor treikam lyngba ka

Executive Committee.

(iii) Ban pyntreikam ia kino kino ki jingbthah da ka District Council na ka por

sha ka por.

7. KA JINGTHUNG BAD KA JINGJIED IA U RANGBAH SHNONG:

(1) Ynda ka samoi treikam jong u Rangbah Shnong ka la kut lane lada u iehkam

noh na kino kino ki daw, dei ban jied thymmai da uwei pat katkum ka rukom

ba ju jied ha ka Shnong ne ka Elaka bad katkum ki kyndon ba la bthah da ka

Executive Committee na ka por sha ka por;

a) Ia u Rangbah Shnong bad ki Dkhot ka Executive Dorbar kaba thymmai

dei ban jied da ka Dorbar Shnong halor ka nongrim ka “Ka Mon U babun

balang” da ka ba shu rah kti ban pyni ia ka jingmynjur. Yn pynlong ia ka

jingrah kti haduh ba, kiba shah jied kin ioh phraphew percent (80%) ka

jingiamynjur jong u paidbah ba shong dorbar.

LANE

b) Lada ha ki shnong ha kaba ka jingjied ka long ka ba shu hiar pateng na

ka Kur ne katto katne ki Kur, ia kata ka rukom jied jong ki, dei ban

pyntip sha ka Dorbar Shnong. Ka Dorbar Shnong ka lah ban ym ithuh ne

kyntait ia kum kata ka jingjied lada ka Kur ne ki Kur ki jied ia u bym

iahap katkum kane ka Ain (Act).

c) Tang u trai shnong Khasi uba la dap 25 snem shaneng bad uba la im la

sah ha ka shnong ka thaw palat ar snem kynthih u long uba bit ban shah

jied kum u Rangbah Shnong.

d) U Rangbah Shnong um dei ban kit ne trei kam Seng sainpyrthei (Political

Parties) ne ban pyniasnoh ia lade bad kino kino ki seng sain pyrthei.

e) U Rangbah shnong u dei ban long u briew uba donakor donburom

hakhmat ka imlang sahlang, ubym dap ram bad ubym don jingthohbria

ha ka tnad pulit ne ha kino kino ki tnad treikam jong ka sorkar.

(2) Ha dorbar ba jied ia U Rangbah Shnong, lah ruh ban jied ia ki dkhot ka

Executive Dorbar lane kino kino ki komiti ban iarap ia u Rangbah Shnong. Ka

Executive Dorbar kan trei kam katkum ki kyndon bad jingbthah jong ka Dorbar

Shnong. Kan ai jingkhein bad ka jingpynshai na ka por sha ka por sha ka

Dorbar Shnong. Ka Executive Dorbar bad kiwei de ki komiti kin trei kam katba

ki dang ioh jingshaniah bad jingmynjur na ka Dorbar Shnong.

(3) Lada ka jingjied ia u Rangbah Shnong kam long katkum ka rukom bad ka

jingbthah jong ka District Council, ka Dorbar Shnong ka dei ban ujor ne pyntip

kham kloi katba lah sha u Sirdar jong ka Elaka da kaba iarai lang. Hadien ba la

iohpdiang ia kata ka jingpyntip, u Sirdar un peitbniah bad phah sha ka

Executive Committee ryngkat bad ki jingkynthoh jong u. Tad ynda ula ioh ia ka

jingmynjur na ka Executive Committee, u Sirdar u lah ban pynmih ia ka rai

thung ne pynskhem Rangbah Shnong.

Lada ka Dorbar Shnong kam lah ban jied Rangbah Shnong hapoh ka shi

bnai, ka Executive Committee ka lah ban thung ne jied ia uno uno u rangbah

ban long Rangbah Shnong Bashipor (Acting Rangbah Shnong). Kan thung ruh

ia u Nongpeit pyrman ban peitngor, pynbeit bad pynkhreh na ka bynta ban jied

ia u Rangbah Shnong bapura. Ma u, un phah ia kita ki jingpynkhreh ne ka

kaiphot sha ka Executive Committee khnang ban peit bniah bad pynlong ia ka

jingjied ia u Rangbah Shnong bapura.

8. KI KAMRAM, KA JINGSHAI TREIKAM BAD KI JINGKITKHLIEH U

RANGBAH SHNONG:

i) Ban bat bad ri khop ia ka Hok ka Sot bad ka Burom ka Akor ba shongkhia jong

ka Dorbar Shnong;

ii) Ban kitkhia ha ka jingpyniaid beit iaid ryntih ia ki kam shnong kam thaw ba

man ka sngi ha ryngkat bad ka jingiatreikam lang jong ka Executive Dorbar;

iii) Ban ai jingkhein, jingshai bad jingkitkhlieh sha ka Dorbar Shnong;

iv) Ban khot bad pynlong ia ka Dorbar Shnong kumba ar sien shi snem lane ban

khot Dorbar ha kano kano ka por haba palat sanphew percent (50%) na ki paid

nongshong shnong ki kyrpad ban pynlong Dorbar;

v) Ban pynbiang ki kaiphot kyllum ba shisien shi snem bad ruh ban da phah peit

bniah ia ki jingthoh jingtar, ki jingpynlut pynsep ka pisa pilain ha ki banang

batip ia katei ka lain (Auditor) lyngba ka jingiatrei lang jong ka Executive

Dorbar;

vi) Ban trei ia ki kam shnong kam thaw katkum ki jingbthah jong ka Dorbar

Shnong bad katkum ki kyndon jong ka Executive Dorbar;

vii) Ban pynlong ia ka Dorbar Shnong kaba lait na ki kam elekshon jong ki seng

sainpyrthei, la ka dei ia ka elektion, District Council, Meghalaya Legislletive

Assembly lane Lok Sabha;

viii) Ban iada bad kyntiew ia ki kynthei, ki khynnah-khyllung, ki samla, ki anna bad

kino kino ki briew ne ki longiing kiba shem jynjar ne lanot;

ix) Ban pyniaid ia baroh ki Dorbar shnong bad kiwei kiwei ki jingialang katkum ka

Ain (Act). Lada u Rangbah Shnong um lah ban wan na ki daw ki bym lah kiar,

ia ka Dorbar yn pyniaid da u Deputy/Assistant Rangbah Shnong lane da uwei

pat u rangbah ba la jied kyrpang;

x) U Rangbah Shnong um lah da lade ban shim ia kano kano ka rai halor ki kam

shnong kam thaw khlem da ioh jingmynjur shwa na ka Dorbar Shnong;

xi) Um lah ban ai ‘Residential Certificate’ lane ia ka ‘No-objection certificate’ ia u

Khyllahjait khlem da ioh jingmynjur shwa na ka Dorbar Shnong, Elaka bad ka

Executive Committee;

xii) Um lah ban ia iakren pynskhem ne iateh kino kino ki soskular ki ba iadei bad ki

kam shnong kam thaw ne bad kano kano ka kynhun treikam ne ki riew marwei

khlem ka jingmynjur bad jingsngewthuh jingmut lang jong ka Dorbar Shnong,

Elaka bad ka District Council;

xiii) Un ym lah ban ai ‘No-objection certificate’ ia kano kano ka Company ne Kynhun

treikam lang lane ki riewshimet lane ki kur ki jait ha kaba iadei bad ka jingai

jaka puta, ki khlaw ki btap lane kino kino ki jingdon jingem jong ka shnong ka

thaw khlem ka jingmynjur bad jingsngewthuh jingmut lang jong ka Dorbar

Shnong , Elaka bad ka District Council;

xiv) Ryngkat ka jingiasnoh kti lang ka Executive Dorbar, U Rangbah Shnong un

thaw bad pyntreikam ia ka Village Development Council;

9. KA JINGPYNKHEIN RANGBAH SHNONG:

(i) U Rangbah Shnong u lah ban shah weng kam ne pynkhein noh lada u

pynkhein ne leh bym suidnew ia ki kyndon ba la buh ha ka Ain (Act);

(ii) Lada u Rangbah Shnong u iehkam noh ne u khlad noh, u Deputy Rangbah

Shnong lane u Asst Rangbah Shnong ryngkat ka Executive Dorbar kin

shimti bad kitkhlieh na ka bynta ka jingiaid beit iaid ryntih ki kam ki jam

baroh hapoh ka shnong ka thaw tad haduh ban da jied ne thung biang da

u Rangbah Shnong uba thymmai ryngkat ka jingpynskhem ia ki dkhot ka

Executive Dorbar. Ia u Rangbah Shnong bathymmai ryngkat bad ka

jingpynskhem ia ka Executive Dorbar dei ban pyndep hapoh shi-bnai (30

sngi) naduh ka sngi ba la iehkam noh;

Ha ka Dorbar Shnong ban weng ne jied Rangbah Shnong, u paid nongshong

dorbar um dei ban duna ia ka Ar na ka Lai bynta (2/3) jong u paid nongshong

shnong jong ka shnong;

10. KI KAMRAM BAD JINGTREIKAM JONG KA EXECUTIVE DORBAR:

Ka Executive Dorbar kan pyndep ia ki kam ki jam baroh ba la pynkhamti ha ka

da ka Dorbar Shnong. Ki kamram jong ka Executive Dorbar ki kynthup ruh ban

khmih ia ka jingpyntreikam hok ia baroh ki ain bad ki kyndon (Act and rules),

ki jingbthah, ki jingpynbeit ne ki hukum (regulation, order and resolution) ba la

pynmih da ka Dorbar Shnong. Ka Executive Dorbar ka dei ban pyndep ia ki

kamram kiba man ka sngi ba la bynshet da ka Dorbar Shnong bad ka dei ban

pyntip bad ai jingkhein sha ka Dorbar Shnong;

11. KA SAMOI TREIKAM JONG KA EXECUTIVE DORBAR:

Katkum ka Section 9(i), ka samoi trei kam jong ka Executive Dorbar kam dei

ban duna ia ka Lai (3) snem bad kam dei ban palat ia ka San (5) snem;

12. KA VILLAGE DEVELOPMENT COUNCIL:

(i) Naduh ba la pynmih ia kane ka Ain (Act), man la ki shnong ki dei ban

seng ia la ka Village Development Council khnang ban ailad ia u paid

nongshong shnong ban iashim bynta ha ki kam pynroi ia ka imlang

sahlang ryngkat ka jingdonkti lang jong ki longkmie bad ki samla khnang

ban wanrah ia ka jingnangkiew ha ka liang ka kamai kajih, ka kynshew

kyndiap bad ha baroh ki liang. Baroh ki kam jong ka Village

Development Council yn pyniaid katkum ka hok tynrai jong ‘Ka Hok ka

Sot bad Ka Burom Ka Akor’. Ka Village Developmet Council kan long

hapoh ka jingpeit jingkhmih ka Dorbar Shnong bad ka dei ruh ban ai

jingpyntip bad jingkhein na ka por sha ka por sha ka Dorbar Shnong;

(ii) Ka Village Development Council ka kynthup ia baroh ki nongshong

shnong kiba la dap khatphra (18) snem ka rta shaneng bad kine baroh

kin iadon bynta ha ka jingialang paidbah jong ka Village Development

Council;

(iii) Kan long ka bor treikam baskhem ba khlem jingbuh pateng ia kino kino

ki rai. Baroh ki rai yn shim da ka jingiamynjur lang. Ki Dhkot ka Village

Development Council kin ai jingpyntip bad jingkhein ia ki jingtrei kam

sha ka jingialang paidbah jongka, Ka Executive Dorbar, Ka Dorbar

Shnong bad ka Executive Committee;

(iv) Ki Dkhot ka Village Development Council kin jied ia u shongknor

(Chairperson / Chairman) napdeng jong ki ha ka jingialang paidbah jong

ka, ba la pyniaid da u Rangbah Shnong. U shongknor ba la shah jied u

dei ban pyniaid ryntih ia baroh ki jingialang paidbah jong ka Village

Development Council, khlem ka jingleh donbor bad un shim ia ka rai da

ka jingmynjur lang ha ka jingialang paidbah. Lada um lah ban poi

jingialang na ki daw bym lah kiar, ka Village Development Council kan

jied da uno uno napdeng ki dkhot ba shong jingialang ban pyniaid;

(v) Ki Dkhot jong ka Village Development Council kin jied napdeng jong ki,

lada lah ban ioh da ki kynthei ne ki samla ki ba la don jingnang jingstad

ban long kum u/ka Secretary jong ka Council. Ka samoi treikam jong u

Secretary kan long Lai (3) snem. U Secretary un buh ryntih bad sumar

bha ia baroh ki jingthoh bad ki Rai jong ki jingialang. Un pynkhreh ia ka

kaiphot man la u snem bad phah sha ka Executive Dorbar khnang ban

rah sha ka Dorbar Shnong ban iatai, pyni jingmut bad ia ka jingmynjur;

(vi) U Treasurer jong ka Dorbar Shnong u dei ban long ruh u Treasurer jong

ka Village Development Council u ban kitkhlieh bad peit ia baroh ki

jingkhein jingdiah ryngkat ki kot ki sla (Receipts) bad ki jingpynlut ha ka

jingtreikam jong ka Village Development Council;

(vii) U Treasurer u dei ban ai ia ka jingkhein jingdiah ka bashai ha man la ki

jingialang jong ka Executive Dorbar bad ka Village Development Council;

(viii) Lada ka dei ha ki shnong ki thaw ki ba la kham heh, dei ban don ia ka

Village Development Council ha man la ki Dong ne ki Kyntoit jong ka

Shnong bad kin trei kam da kijuh ki kyndon kumba la kdew haneng;

13. KI KYNDON JINGMANA JONG KA VILLAGE DEVELOPMENT COUNCIL:

Katkum ba la kdew ha kane ka Ain (Act) bad katkum ki kyndon ba la

kubur da ka Executive Committee, ka Village Development Council ka don ka

bor ban thaw ia ki kyndon bynrap na ka bynta ka jingiaid beit iaid ryntih jong ki

kam; kum ki Jingialang, ka jingpep jingialang, ki kaiphot, ki jingianoh synniang,

ki jingthmu, jingpyntreikam, ki jingbuddien, bad kiwei kiwei ki ba iadei bad ki

kam pynroi shnong.

14. KA JINGTREIKAM BAD KA JINGKITKHLIEH JONG KA VILLAGE

DEVELOPMENT COUNCIL:

Ka jingtreikam bad ka jingkitkhlieh jong ka Village Development Council

ka long kumne harum:-

(i) Kan shim khia ha ka ban saindur bad pyntreikam ia baroh ki kam pynroi

ha ka shnong.

(ii) Kan lum jingtip ia baroh ki jinglong jingman, ki jongdon jingem, ki jingroi

jingpa jong ka shnong bad ban pynkhreh ia ka kaiphot kyllum bad kan

pynkhreh ia ka map jong ka shnong.

(iii) Kan pruid dak bad pynshai ia ka saindur shnong man la ka snem, kan

pyrkhat jngai na ka bynta ka lawei bashngain jong ka shnong bad kan

thaw lad kumno ban pyntreikam ia ka saindur shnong.

(iv) Kan pyntreikam baroh ki jingthmu bad ki lad pynroi (schemes) ha ka

shnong ka thaw.

(v) Kan hikai ia ki nongshong shnong ba kin don ka bor sngewthuh bad

jingkitkhlieh ha kaba iadei bad ka jingkoit jingkhiah bad ka jinglehkhuid,

ban ym bret pathar ia ki jaboh, ka jingpyniaid iing pyniaid sem, etc; bad

kan hikai ia baroh ki nongkitkam shnong ia ka rukom ban buh ryntih ia ki

jingkhein jingdiah bad baroh ki kam pisa pilain.

(vi) Kan kyntiew bad pynjanai ia ka jinglong jingim bad ka jingshngain ban

lait na ka thngan ka jingit da kaba shimti bad kitkhia ia ki kam jingpynroi

babun jait.

(vii) Kan kyntiew, iada bad tyngkai ia ki symbai, ki jingthung ba bunjait ba

mih na la ka shnong bad ki rukom jingtip bad jingpyntreikam jong ki

traishnong traimuluk.

(viii) Kan shim khia ha ka ban wad lad wad lynti bad ai nongrimiing ia kiba

khlem iing khlem sem bad ki baduk.

(ix) Kan hikai ban niewkor bad pynshlur da kaba leh phikir ha ka

jingpyndonkam ia ka spah mariang.

(x) Kan peit bad jied ia kito kiba dei hok ban ioh jingmyntoi; la ki dei kito

kiba hapoh u pud ka jingduk (BPL) lane ia kito kiba khambit khambiang

(APL) ban ioh ia ki lad jingiarap bad jingpynroi (Schemes) babun jait na

ka Sorkar bad ka District Council.

(xi) Kan thaw buit ia ki lad treikam na kiei kiei kiba don ha ka shnong na ka

bynta ban kyntiew ia ki nongshong shnong.

(xii) Kan peit bniah pynkhreh bad pyntreikam ia ki lad ki kabu

(Projects/Schemes) ban kyntiew ia ka shnong la ka dei na ka Sorkar ne

ka District Council.

(xiii) Kan shim khia ban btin lynti bad ai mynsiem ha ka jingpyntreikam ia ki

lad jingpynroi (Projects/Schemes) jong ki riew shimet, ki seng ne jong ka

shnong bad phah ia ka kaiphot sha ki bor ba dei khmih.

(xiv) Kan iasyllok na ka por sha ka por bad ki Seng Bhalang/Sorkar ba

kynthup ki tnad jingstad bapher bapher jong ki Skulbah.

(xv) Kan pynshlur bad kyntu ia ki samla bad ki kynthei ban iasnohkti bad

thaw ia ki Seng Kyntiewlang (Self-Help Groups, Potential entrepreneurs

and Micro-enterprise, Village Association).

(xvi) Kan pynkhreh pynbiang ia ka kaiphot kyllum ba shisien shisnem da kaba

phah peit bniah (Audited) ia ki kam pisa pilain, ki jingpynlut pynsep, bad

jingkhein jingdiah baroh.

15. KA SAMOI TREIKAM JONG KI NONGKITKAM KA VILLAGE DEVELOPMENT

COUNCIL (V.D.C):

Ka samoi treikam jong ki Dkhot ka Village Development Council (V.D.C.)

kan long katkum ka snem treikam ki dkhot ka Executive Dorbar jong ka Dorbar

Shnong.

16. KA JINGIALANG JONG KA VILLAGE DEVELOPMENT COUNCIL (V.D.C):

U Shongknor bad Secretary kin khot jingialang paidbah jong ka Village

Development Council la kumno kumno saw sien ha ka shisnem lane katkum ki

jingpynsngew jong u babun balang.

17. KA JINGWENG KAM IA KI DKHOT KA VILLAGE DEVELOPMENT COUNCIL:

Lah ban weng kam noh ia kino kino ki dkhot kiba leh donbor shimet lane

kiba pyndonkam bakla ia ka pisa ne baroh ki jingdon jingem jong ka V.D.C.

lane kiba shim ia kino kino ki rai khlem ka jingmynjur ne jingkubur lang jong

ka V.D.C.

18. KA BOR JONG KA EXECUTIVE COMMITTEE HA KA SAW KA SIAN:

(1) Lada ka Village Development Council, ka Executive Dorbar ryngkat bad u

Rangbah Shnong bad kiwei kiwei ki komiti ki leh palat ne pynkhein ia ki kyndon

katkum ka Ain (Acts), ka Executive Committee ka don ka bor ban pynsangeh

ne knieh noh shuwa ia ka bor treikam jong ki. Ka lah ruh ban thung da u

Administrative Officer ban pei shipor ia ki kam shnong kam thaw tad haduh ban

da dep jied ia ki dkhot bathymmai jong ka Executive Dorbar ne jong kiwei pat

ki Komiti katkum ki kyndon jong kane ka Ain (Act).

Yn ym lah ban pynsangeh trei kam ia ka Village Development Committee

ne ia ka Executive Dorbar lane ia U Rangbah Shnong lane ia kano kano ka

Komiti khlem da ailad shuh ia ki ban pynsngew lane pynpaw ia ka jingmut ne

jingpyrkhat ba ki don ban kren.

(2) Ka jingujor ne jingkyrpad ia kano kano ka Hukum ba la pyntreikam da ka

Executive Committee katkum ka Section 18 (1) lah ban peit bniah bad bishar

da u Nongbishar ba la thung da ka District Council, ha ka ba u dei ban pynbeit

pynshai hapoh ar bnai.

(3) Katkum kane ka Section, man la ki jingkyrpad jong ka liang ba shah rai

pynrem dei ban leh ne phah hapoh ka shi bnai naduh ka tarik ba ioh pdiang ia

kata ka Rai. Lada ym lah ban pynpoi hapoh ka shi bnai, ka shong ha ka Bor

Bishar ban pynjynsur por halor ki daw ba shong nongrim jong u nongkyrpad.

19. JINGPYNBNA, JINGPYNTIP IA KA HUKUM, KI KYNDON, KI RAI BAD KI

JINGPYNTIP PAIDBAH:

Baroh ki Hukum, ki Rai bad kiwei kiwei ki jingpyntip ba la kubur da ka

Dorbar Shnong lane ka Village Development Council, dei ban pynbna lane

pyntip lyngba u Sangot.

20. KI JINGKYRPAD:

(i) Kino kino ki jingkyrpad pyrshah ia ki Hukum (Orders) ba la

pynmih da kano kano ka Bor Treikam katkum kane ka Ain (Act) yn

bishar bniah da ka Executive Committee ha kaba ka Rai jong ka, ka long

ka bakut.

Ka Executive Commmittee ka lah ban pynkup bor ha arngut na ki

dkhot ka Executive Committee ban pyntreikam ia ka bor ne ki bor

katkum ba la kdew ha ka Ain (Act). Kumta kano kano ka jingbishar,

jingrai ne jingpyntreikam da kitei ki dkhot ba la pynkup bor da ka

Executive Committee, yn niew ne shim kum ki jingpyntrei kam ka

Executive Committee hi.

(ii) Man ki jingkyrpad jong ka liang ba shah tian bishar dei ban phah

hapoh shi bnai naduh ka tarik ba ioh pdiang ia katei ka Rai. Lada jia ba

pynslem palat na katei ka tarik ba la buh, kan shong ha ka Bor Bishar

ban pynjynsur halor ki daw kiba shong nongrim.

21. KA JINGPEIT BNIAH BIANG IA KI HUKUM:

(i) Ka Executive Committee katkum ka jingdonkam jongka lane halor ka

jingkyrpad jur jong kano kano ka kynhun ka lah ban peit bniah ia kino

kino ki rai ba la kubur da ma ka hi lane da ka Executive Committee jong

ki nongkitkam ba hashwa bad ruh lada donkam, kan peitbniah ryngkat ki

jingpynbit pynbiang ia ki rai ne hukum jong kino kino ki bor ka District

Council khlem da iaid lait ia kane ka Ain (Act) bad kan shim ia ka rai ka

ban pynhun ia baroh ki kynhun ba ai jingmyntoi ia baroh lang.

(ii) Yn ym khyllie ne peit biang ia kino kino ki Hukum lait tang lada;

(a) lap lane shem thymmai ia kino kino ki mat pyrkhat bym lah kiar

bad ka ba ai jingmyntoi shisha.

(b) lap ia kino kino ki jingbakla lane ki jingdkoh ha ka rukom thoh.

(c) lap ia kino kino ki daw ba shongnia shisha.

22. JINGWENG BAD PYNBEIT IA KINO KINO KI JINGEH

Lada don kino kino ki jingeh ha ka jingpyntreikam ia kane ka Ain (Act),

ka Executive Committee ka lah ban thaw da kino kino ki lad ki lynti katkum ki

jingdonkam jong ka, ki bym pyrshah ne iaid lait ia kane ka Ain (Act) ba la don

lypa.

23. KA BOR BAN THAW KYNDON, JINGMANA:

(i) Ka Executive Committee ka lah ban thaw ki kyndon bynrap na ka bynta

ban pyniaid beit iaid ryntih ia kane ka Ain (Act).

Yn pyntreikam ia kita ki kyndon tad ynda la dep pynbna da kaba shon ha

ki Kotkhubor Sorkar (Official Gazette).

(ii) Ka Dorbar Shnong lane ka Village Development Council ka lah ban thaw

kino kino ki kyndon na ka bynta ban pyntreikam bha ia kane ka Ain

(Act).

Ka Dorbar Shnong kan phah ia kita ki kyndon lyngba ki Elaka ban ioh

jingmynjur na ka Executive Committee bad tad haduh ban da ioh ia ka

jingmynjur na ka Executive Committee bad pynbna da u Sangot yn lah

ban pyntreikam kum ka Ain (Act).

JINGPYNBNA HALOR KA JINGTHMU BAD JINGDONKAM

Kane ka Ain kan long kum ka nongbtin lynti bad ka nongplie lad plié lynti

ia ka jingsynshar shnong kaba paka, kaba shai, kaba don jingkhein khnang ban

pynkhlain shuh shuh ia ka synshar paidbah kaba katkum ka dustur bad jingngeit

Khasi, kaba don la ka dor ha ka Akor ka Burom, kaba la pynshong nongrim ha ka

Hok, ka Jingshisha, ka babeit, bashai bad kaba don la ka kyrdan jinglong kaba kordor.

(L. Blah)
Executive Member I/c Elaka etc,

Khasi Hills Autonomous District Council
Shillong

La pynshisha ba ia katei ka Bill la kubur da ka Khasi Hills Autonomous

Distrit Council ha ka ………………..2011.

Chairman,
Khasi Hills Autonomous District Council

Shillong

No. _________________ Nga mynjur ia kane ka Bill

Dated : Shillong

The : _____________ GOVERNOR OF MEGHALAYA

APPENDIX I

[See Section 2 (5), 2 (6)]

1. KHYRIM - SYIEMSHIP

2. MYLLIEM - SYIEMSHIP

3. NONGKHLAW - SYIEMSHIP

4. CHERRA - SYIEMSHIP

5. NONGSTOIN - SYIEMSHIP

6. MAHARAM - SYIEMSHIP

7. NONGSPUNG - SYIEMSHIP

8. LANGRIN - SYIEMSHIP

9. MAWSYNRAM - SYIEMSHIP

10. MYRIAW - SYIEMSHIP

11. RAMBRAI - SYIEMSHIP

12. MAWIANG - SYIEMSHIP

13. BHOWAL - SYIEMSHIP

14. MALAISOHMAT - SYIEMSHIP

15. NOBOSOHPHOH - SYIEMSHIP

16. JIRANG - SYIEMSHIP

17. SOHIONG - LYNGDOHSHIP

18. MAWPHLANG - LYNGDOHSHIP

19. LYNGIONG - LYNGDOHSHIP

20. MAWDON - SIRDARSHIP

21. PAMSANNGUT - SIRDARSHIP

22. NONGLWAI - SIRDARSHIP

23. MAWLONG - SIRDARSHIP

24. SHELLA CONFEDERACY - WAHADADARSHIP

APPENDIX II

[See Section 2 (5), 2 (6)]

1. DWARA NONGTYRNEM - SIRDARSHIP

2. WAHLONG - SIRDARSHIP

3. JYRNGAM - SIRDARSHIP

4. LAITLYNGKOT - SIRDARSHIP

5. LAITKROH - SIRDARSHIP

6. MYRDON - SIRDARSHIP

7. MAWMLUH - SIRDARSHIP

8. MAWBEH LARKHAR - SIRDARSHIP

9. MAWSMAI NONGTHYMMAI - SIRDARSHIP

10. MARBISU - SIRDARSHIP

11. MYNTENG - SIRDARSHIP

12. NONGPOH - SIRDARSHIP

13. NONGKROH - SIRDARSHIP

14. NONGJRI - SIRDARSHIP

15. NONGRIAT - SIRDARSHIP

16. NONGSHLUIT - SIRDARSHIP

17. RIANGSIH - SIRDARSHIP

18. NONGLANG - SIRDARSHIP

19. NONGLYNGKIEN - SIRDARSHIP

20. NONGLAIT - SIRDARSHIP

21. RAMDAIT - SIRDARSHIP

22. SAITSOHPEN - SIRDARSHIP

23. SYNNEI - SIRDARSHIP

24. SINAI MAWSHYNRUT - SIRDARSHIP

25. SOHBAR - SIRDARSHIP

26. TYRNA - SIRDARSHIP

27. TYNRONG - SIRDARSHIP

28. TYNRIANG - SIRDARSHIP

29. UMNIUH-TMAR - SIRDARSHIP

__________________________________________________________________

KA DRAFT BILL JONG KA KHASI HILLS AUTONOMOUS DISTRICT

(VILLAGE ADMINISTRATION) BILL, 2011

______________________________________________________________


